
Biz öz torpaqlarımıza geri qayıdacağıq! 
Bizim daha 30 il gözləməyə vaxtımız yoxdur! 

İlham ƏLİYEV: İşğalçı ordu ərazilərimizi  
tərk etməlidir və yalnız ondan sonra müharibə 
dayanacaq, münaqişəyə son qoyulacaq

Dövlət başçımızın “Əl-Cəzirə” televiziya kanalına müsahibəsi işğalçı ölkəyə ciddi xəbərdarlıqdır
Dünya ədəbiyyatının ən görkəmli 

simalarından olan Ernest Hemin-
quey  yazıb ki, mən ədəbiyyatda və 
mətbuatda “müharibə” və “sülh” 
sözlərinin hansının daha çox 
işləndiyini bilməsəm də,  bütün 
müharibələrin sülhlə başa çatdığını 
yaxşı bilirəm: “ Amma sülh ədalətli 
olmasa, müharibənin yenidən başla-
nacağını da bilirəm”. 

“Əlvida silah!”ın müəllifinin 
həmin kəlamı bu gün istənilən 
azərbaycanlının arzusunu, istəyini 
və hətta tələbini özündə əks et-
dirir. Çünki dünyanın müxtəlif 
nöqtələrindən eşitdiyimiz “danı-
şıqlar”, “sülh prosesi”, “atəşkəs” 
və “kompromis” sözləri bizi artıq 
yorub. Azərbaycan xalqı həqiqi 
sülhə can atır, ədalətli danışıqları 
tələb edir, otuz il nümayiş etdirdiyi 
güzəştlərin, kompromisin qarşılığını 
gözləyir. Çox təəssüf ki, Ermənistan 
və onun havadarları bütün bu ədalətli 
yanaşmalardan çox -çox uzaqdırlar. 
Bu gün cəbhədə yaranmış gərginlik 
də məhz Ermənistan rəhbərliyinin və 
İrəvanın qeyri-yetkin siyasətçilərinin 
məsuliyyətsizliyinin, beynəlxalq 
hüququn norma və prinsiplərinə 
hörmətsizliyinin  və BMT 
Təhlükəsizlik Şurasının məlum 
qətnamələrində səsləndirilən 
çağırışları qulaqardına vurmasının 
nəticəsidir. 

Sentyabrın 27-dən bəri dəfələrlə 
dünya ictimaiyyətinə haqlı mesajlar 
göndərən Azərbaycan Prezidenti 
İlham Əliyev bu məqamları dönə-
dönə xatırladır. Dövlət başçımızın 
oktyabrın 2-də  “Əl-Cəzirə” televiziya 
kanalına verdiyi müsahibədə də bu 
məqamlar üstünlük təşkil edir. Prezi-
dent müsahibənin ilk cümləsindəcə 
bildirdi ki,  Ermənistan sülh istəmir. 
Onlar bizim torpaqları həmişəlik işğal 
altında saxlamaq istəyirlər. Prezident 
xatırlatdı ki, 1993-cü ildə Ermənistan 
ərazilərimizin bir hissəsini işğal 
etdikdə BMT Təhlükəsizlik Şurası 
qoşunların bizim ərazilərdən dərhal, 

tam və qeyd-şərtsiz çıxarılması 
ilə bağlı dörd qətnamə qəbul etdi. 
Lakin bu qətnamələr kağız üzərində 
qalmaqdadır:  “Həll yolunun ta-
pılması üçün vasitəçilik aparmaq 
məqsədilə Minsk qrupu artıq 28 
ildir ki, fəaliyyət göstərir və heç bir 
nəticə yoxdur. Qeyd etdiyim kimi, 
əsas səbəb Ermənistanın mövqeyi-
dir, ikinci səbəb Birləşmiş Millətlər 
Təşkilatının Təhlükəsizlik Şurasının 
qətnamələrinin icrasına başlamaq 
üçün vasitəçilər tərəfindən təkid 
göstərilməməsi və təzyiqin olmama-
sıdır”.

Dəfələrlə deyilmişdir və yenə 
də təkrar-təkrar səsləndirilir ki, 
Dağlıq Qarabağ münaqişəsinin 
həlli məsələsində Azərbaycanın 
mövqeyində heç bir dəyişiklik olma-
yıb və olmayacaq. Bu fakt dünyanın, 
demək olar ki, bütün tribunalarından 
səslənsə də, yenə də kimsə ya söz 
demək xatirinə, ya da ikili standart 
müəlliflərinin xoşuna gəlmək üçün 
ortaya bəyanat atır: “Tərəflər öz 
aralarında razılığa gəlməlidirlər”. 
Olduqca düşüncəsiz və məsuliyyətsiz 
yanaşmadır. Çünki işğalçı, terror-
çu, qaniçən quldurların idarə etdiyi 
dövlətlə işğala məruz qalmış dövlət 
necə razılığa gələ bilərlər?

Dövlət başçımız haqlı olaraq yada 
salır ki, beynəlxalq hüququn norma-
ları və beynəlxalq təşkilatların qərar 
və qətnamələri baxımından bizim çox 
geniş dəstəyimiz var: “Dediyim kimi, 
beynəlxalq ali orqan olan BMT-nin 
Təhlükəsizlik Şurası Ermənistanın 
qoşunlarının geri çəkilməsini tələb 
edən qətnamələr qəbul etmişdir. 
Birləşmiş Millətlər Təşkilatının Baş 
Assambleyası eynisini edib. İslam 
Əməkdaşlıq Təşkilatı, Qoşulmama 
Hərəkatı, Avropa Parlamenti kimi 
digər beynəlxalq təşkilatlar və baş-
qaları eynisini edib, lakin bu, kifayət 
etmir. Beləliklə, münaqişənin həlli 
üçün hüquqi çərçivəmiz var, lakin 
təcavüzkara kifayət qədər praktiki 
təzyiq yoxdur”. 

Məhz ona görə də,  biz  
beynəlxalq hüquq və reallıqda baş 
verənlər arasında ziddiyyət görürük. 
Ermənistan tərəfindən beynəlxalq 
hüquqa və normalara açıq şəkildə 
məhəl qoyulmaması beynəlxalq 
hüququn işləmədiyinin və ya selektiv 
üsulla işlədiyinin yaxşı göstəricisidir: 
“Bildiyiniz kimi, bəzi hallarda 
Təhlükəsizik Şurasının qətnamələri 
bir neçə gün, bəlkə də bir neçə saat 
ərzində icra olunur. Lakin bizə 
gəldikdə, qətnamələr uzun illərdir 

ki, kağız üzərində qalıb. Beləliklə, 
təcavüzkara praktiki təzyiqin ol-
maması münaqişənin nəyə görə bu 
qədər uzun çəkməsinin səbəblərindən 
biridir”.

Müsahibənin bütün məqamları 
ədalətli, obyektiv  və müasir reallıq-
ların dilə gətirilməsi baxımından ma-
raqlı olsa da, televiziya əməkdaşının 
soruşduğu “Ermənistan nəyə görə 
risk edərək təxribata əl atıb?” sua-
lının cavabı daha çox diqqət çəkir: 
“Onlar danışıqlar prosesini tamamilə 

məhv etmək istəyirdilər. Sonra onlar 
etdikləri kimi, buna görə bizi günah-
landırmaq və “baxın, Azərbaycanla 
danışıqlar aparmaq mümkün deyil” 
söyləmək istəyirdilər. Hesab edirəm 
ki, səbəblərdən biri də onların daxili 
çətinlikləri ola bilər. Çünki biz indi 
Ermənistanda baş verənləri bilirik. 
Onlar çox ciddi siyasi böhrandan 
əziyyət çəkirlər. Beləliklə, diqqəti 
yayındırmaq lazım idi və o, bunu edə 
bildi. İndi isə o, nə etməyə çalışır? 
Guya, Azərbaycanın təcavüzü qarşı-

sında cəmiyyəti bir araya gətirmək və 
öz şəxsi hakimiyyətini gücləndirmək 
istəyir. Beləliklə, onların fikrincə, hər 
şey çox məntiqlidir, lakin onlar çox 
böyük səhv etdilər. Bundan əlavə, 
təcavüzdən bir neçə gün əvvəl mən 
BMT Baş Assambleyasında çıxış 
etdim və dedim ki, onlar müharibəyə 
hazırlaşırlar və onları dayandırmaq 
lazımdır. Bu da baş verdi”.

Dövlət başçımız Azərbaycanın 
tələb  etdiklərinin  tamamilə 
beynəlxalq hüquqa müvafiq olduğunu 
xatırlatdı və əlavə etdi ki,  bütün dünya 
Azərbaycanın ərazi bütövlüyünü tanı-
yır və dünyanın heç bir ölkəsi “Dağlıq 
Qarabağ respublikası”nı tanımır: 
“Mənim söylədiyim sözlər demək 
olar ki, BMT Təhlükəsizlik Şurasının 
qətnamələrinin mətnidir. Onlar bizim 
ərazilərimizi tərk etməlidir və yalnız 
ondan sonra müharibə dayanacaq, 
münaqişəyə son qoyulacaq”.

Ekspertlərin fikrincə, Azərbaycan 
Prezidentinin “Əl-Cəzirə”yə verdiyi 
müsahibədə, ümumiyyətlə, türklərin, 
bu məqamda isə konkret olaraq 
azərbaycanlıların öz sözünün üstündə 
dayanması məsələsi daha qabarıq 
şəkildə görünür. Ermənistanın baş na-
ziri Nikol Paşinyan hansısa görüşdə – 
dünya ictimaiyyətinin gözü qabağında 
dediyini ikicə saatdan sonra danır və 
başqa fikirlər səsləndirir. Prezident 
İlham Əliyev isə deyir: “Biz sülh 
yolunu tapmaq istəyirik, ona görə də 
biz uzun illərdir ki, gözləyirdik və 
bu,  yayındırıcı yanaşma olmasaydı, 
yəqin danışıqlar davam edəcəkdi...  
Lakin görüşlər tamamilə mənasız idi, 
rəsmi xarakter daşıyırdı. O,  ( Nikol 
Paşinyan –red.) mənə əraziləri geri 
qaytarmayacaqlarını deyirdi. Əgər 
onlar bunu etmək istəmirlərsə, əgər 
onlar neçə illər ərzində Minsk qrupu 
tərəfindən hazırlanmış prinsiplərə 
qarşı çıxırlarsa və danışıqları məhv 
edirlərsə, bundan sonra nədən danış-
maq olar ki?”

İlham Əliyevin bu müsahibəsi 
Nikol Paşinyanın həqiqi obrazının 

dünya ictimaiyyətinə növbəti dəfə 
çatdırılması baxımından  olduqca 
əhəmiyyətlidir. Prezident dedi ki, mən 
Ermənistanın iki sabiq prezidenti ilə 
işləmişdim. Biz irəliləyişə nail olduq, 
bu, asan deyildi. Bizdə çox müxtəlif 
fikirlər var idi, lakin biz mərhələli 
şəkildə irəliləyirdik və indiki 
məqamda əldə etdiklərimizi işləyib 
hazırlamışdıq: “Paşinyan hakimiyyətə 
gəldikdən sonra nəinki ondan əvvəl 
olanları məhv etdi, o, ondan əvvəl 
sanki Ermənistanın mövcud olmadığı 
və indi yeni Ermənistanın yaradı-
cısı kimi davranmaq istəyirdi. O, 
işlənilmiş bütün prinsipləri məhv etdi. 
Buna görə bütün məsuliyyət onun və 
onun hökumətinin üzərindədir”.

“Əl-Cəzirə”nin münaqişədə 
Türkiyə tərəfinin iştirakına, Rusiya, 
ABŞ və Fransa ilə əməkdaşlığın 
səviyyəsinə, cəbhədəki son vəziyyətə 
və ümumiyyətlə, mövzu ilə bağ-
lı çoxsaylı suallarına tutarlı və 
əsaslandırılmış cavablar verən İlham 
Əliyev sonda verilən  – “Diplo-
matiya nə vaxtsa işləyə bilərmi?” 
– sualını cavablandırarkən artıq 
təkcə öz fikirlərini  deyil, bütün 
azərbaycanlıların ürək sözlərini dilə 
gətirdi: “Mən artıq demişəm ki, 
Ermənistan beynəlxalq hüquqa əməl 
etsə, ərazilərin bir hissəsindən vaxt 
cədvəlinə müvafiq olaraq dərhal 
çıxmağa başlasa, – əlbəttə ki, biz 
Azərbaycanın ərazi bütövlüyünü 
bərpa etməliyik, – diplomatiya işləyə 
bilər. Yeri gəlmişkən, Ermənistanda 
bu hökumət hakimiyyətə 
gəlməmişdən əvvəl biz danışıqlar 
masasındakı məsələləri müzakirə 
edəndə ilk bənd o idi ki, münaqişə 
Azərbaycanın ərazi bütövlüyü 
əsasında həll olunmalıdır. Bu, bərpa 
olunmalıdır. Bizim tələbimiz budur 
və düşünürəm ki, bunu tələb etməyə 
haqqımız var”.

İttifaq MİRZƏBƏYLİ,  
“Xalq qəzeti”

O da məlumdur ki, erməni təxribatları 
artıq sistemli xarakter daşıyır. Yəni 
təxribatlar nəinki cəbhədə, Ermənistan 
dövlətinin ayrı-ayrı siyasi bəyanatlarında, 
həmçinin informasiya məkanında 
aparılır. İşğal olunmuş ərazilərdə qey-
ri-qanuni məskunlaşma aparılması, 
Ermənistanın həyasızcasına beynəlxalq 
hüquqa saymazlıq nümayiş etdirməsi, 
Azərbaycanın beynəlxalq hüququ 
qorumasını, həmçinin bölgədə əhalinin 
təhlükəsizliyini təmin etmək məqsədilə 
dövlət başçısı tərəfindən hərbi vəziyyət və 
qismən səfərbərlik elan olunmasını zəruri 
etdi. Ölkədə hərbi vəziyyət elan edilməsi 
dünya azərbaycanlılarının zəfər bayramı-
nı yaxın zamanlarda qeyd edəcəyindən, 
Azərbaycanın ərazi bütövlüyünün tezliklə 
bərpa olunacağından xəbər verir.

 ATƏT-in Minsk qrupunun həmsədr 
ölkələri – Rusiya, Fransa və ABŞ 
prezidentləri status-kvonun qəbuledilməz 
olduğu ilə bağlı bəyanatlar səsləndirsələr 
də, təəssüflər olsun ki, 30 ilə yaxın bir 
dövrdə Azərbaycan torpaqlarının işğaldan 
azad edilməsi ilə bağlı qəbul edilən BMT 
qətnamələri kağız üzərində qalmaqda-
dır. Bu qərarlara Ermənistan tərəfindən 

məhəl qoyulmayanda Minsk qrupunun 
həmsədrləri niyə susur, tədbir görmür, 
çağırış etmirdilər? Fransa öz ərazisində 
terrorçulara qarşı mübarizə aparanda 
Azərbaycan onlara məsləhət, göstəriş ver-
mir, çağırış da etmirdi. İndi də Azərbaycan 
öz ərazisində antiterror əməliyyatları 
aparır. 

 Bəzi dövlətlər, eləcə də Minsk 
qrupunun həmsədrləri növbəti dəfə ikili 
yanaşma sərgiləyirlər, məsləhətlər verirlər, 
müharibəni dayandırmağı təklif edirlər. 
Məgər həmin dövlətlər və beynəlxalq 
təşkilatlar Ermənistanın azərbaycanlı 
uşaqları, qadınları, qocaları qətlə yetir-
diyini görmürlərmi? Yaxud Naftalanda 

üzvlərinin ikisi uşaq olmaqla bir ailənin 
tamamilə məhv edilməsini görmürlərmi? 
Ermənistan silahlı qüvvələri Tərtəri, 
Goranboyu, Daşkəsəni, Ağdamı, Bərdəni 
və digər əraziləri bombardman edərkən 
beynəlxalq hüququn pozulması baş ver-
mirmi? Bəyəm Azərbaycan əhalisini qo-
rumaq və işğal edilmiş tarixi torpaqlarını 
geri qaytararkən qanunu, hüququ pozmuş 
olur? Buradan da görünür ki, Azərbaycana 
qarşı qərəzli mövqe, ikili standartlı 
yanaşma açıq-aşkar ortadadır. Buna görə 
də, cənab Prezidentin qeyd etdiyi kimi, bu 
gün Azərbaycanın yalnız real addımlara 
ehtiyacı var.

 Əlbəttə, torpaqlarımızı azad edəcəyik. 
Qarabağı tam azad etməyimizə az qalıb! 
Tarixi ədaləti bərpa edəcəyik! Daha yaxşı 

şəhərlər salacaq, yeni abidələr tikəcək, 
dağıdılmış evlərimizdə mümkün olan 
qədər təmir-bərpa işləri görəcəyik! Mən 
özüm Ermənistandan yurd-yuvasını 
1988-ci ilə qoyub gələnlərdənəm. Erməni 
xislətinə – hiyləgərliyinə, siyasətinə və 
xainliyinə yaxşı bələdəm. Yaxşı ki, dünya 
artıq Ermənistanın işğalçı siyasətinə, 
Azərbaycanın isə tarixi ədalətin bərpası 
üçün mübarizə apardığına şahidlik 
edir. İndi bütün dünya bilir ki, Qarabağ 
Azərbaycandır! Bu, faktdır və xalqımız 
bu həqiqət uğrunda mübarizə aparmağa, 
canından, qanından keçməyə hazırdır. 
Bir həftədir ki, ordumuz Dağlıq Qarabağı 

və ətraf rayonları erməni işğalından azad 
etmək üçün müqəddəs savaşa başlayıb. 
Ölkəmiz üçün bu çətin, həssas və tarixi 
baxımdan şərəfli günlərdə xalqımız bütün 
varlığı ilə Ali Baş Komandanın, ordumu-
zun yanındadır. Bu gün hər bir Azərbaycan 
vətəndaşı bu müqəddəs savaşın onündə 
gedən əsgər və zabitlərimizlə fəxr edir. 

 Onu da qeyd etmək istəyirəm ki, 
Ermənistan silahlı qüvvələrinin mülki 
vətəndaşlarımızı qətlə yetirməsindən sonra 
başlanan genişmiqyaslı əks-hücumun da-
vam etdiyi bu 7 gün ərzində Azərbaycanın 
qardaş, dost Türkiyədən, Pakistandan, 
Ukraynadan, İsraildən və bir sıra başqa 
ölkələrdən, beynəlxalq təşkilatlardan tam 
dəstək görməsi xalqımızı, eləcə də ordu-
muzu ruhlandırır. Bu gün xalq --Ali Baş 

Komandan – Ordu birliyi öz sözünü deyir. 
Qarabağın azad olunması xalqın istəyidir. 
Ermənipərəstlərin otuz ildir məsləhət 
verdikləri bəsdir. Azərbaycan xalqı 30 ildir 
ki, dözüm göstərir, gözləyir. Artıq işğal 
edilmiş torpaqlarımızın azad olunması 50 
milyonluq azərbaycanlının həyat amalıdır. 
Öldü var, döndü yoxdur! 

 İnanmayanlar, Azərbaycanı “milita-
rist” adlandıranlar gəlib öz gözləri ilə Qan 
Bankının qarşısında könüllü olaraq qan 
vermək istəyən minlərlə insanı, yaxud 
səfərbərlik idarələri qarşısında döyüşə kö-
nüllü getmək istəyən minlərlə vətənpərvəri 
görə bilərlər. Küçələrdə milli ruhu 
yüksəldən Türkiyə və Azərbaycan bay-
raqlarını qoşa görmək qəlbimizi riqqətə 
gətirir. Arzu edirəm ki, bu qoşa bayraqlar 
yaxın günlərdə azad edilmiş Azərbaycan 
torpağının hər kəndində, hər şəhərində 
dalğalansın! O gün uzaqda deyil! İnanıram 
ki, yaxın zamanda torpaqlarımızın azad 
olunması münasibətilə bir-birimizi təbrik 
edəcəyik!

Rasim QƏHRƏMANOV,  
“Medikal Plaza” klinikasının  

şöbə müdiri, tibb elmləri namizədi 

Ali Baş Komandanın yaralı əsgərlərlə 
görüşü qələbəyə inamı daha da artırdı

Ermənistanın danışıqlar prosesini 
pozması, Tovuz təxribatlarından sonra 
cəbhədə gərginliyi daha da artıraraq mülki 
obyektləri hədəfə alması Azərbaycanın 
əks-hücum əməliyyatlarına başlamasına 
səbəb oldu. Düşmənin Tovuz təxribatları 
zamanı minlərlə Azərbaycan gənci 
küçələrə axışaraq ordumuzla həmrəy 
olduğunu bildirdi, cəbhəyə yollanıb 
Vətənimizin müdafiəsində iştirak etmək ar-
zularını dilə gətirdi. Bu gün həmin gənclər 
yüksək vətənpərvərlik nümayiş etdirərək 
müvafiq qurumlar tərəfindən cəbhəyə yola 
salınırlar. Bu, bir valideyn, Azərbaycan 
vətəndaşı kimi məni çox qürurlandırır və 
sevindirir.

Müharibə varsa, qan-qada, şəhidlik 
də var. Torpaq uğrunda şəhid olan, 
vuruşan varsa, Vətəndir. Prezident, Ali 
Baş Komandan İlham Əliyevin və Bi-
rinci vitse-prezident Mehriban xanım 
Əliyevanın Müdafiə Nazirliyinin Mərkəzi 
Hərbi Klinik Hospitalında müalicə olu-
nan yaralı hərbçilərlə görüşü igid vətən 
müdafiəçilərində və əsgər valideynlərində 
bir nikbinlik, ruh yüksəkliyi yaratdı. Prezi-
dent bu önəmli görüşdə çıxışı zamanı bir 
sıra vacib məqamlara toxundu. O, bildirdi 
ki, düşmənin işğalçı əsgərlərindən fərqli 

olaraq, bizim əsgərlər xilaskar 
əsgərlərdir. Prezident dedi: 
“Azərbaycan Ordusu uğurlu 

əməliyyat keçirərək strateji yüksəklikləri 
işğalçılardan azad edib, bir neçə yaşayış 
məntəqəsini işğaldan azad edib, uzun 
fasilədən sonra biz bu torpaqlara qayıt-
mışıq. Bu torpaqlarda öz bayrağımızı 
sancmışıq və artıq bu torpaqlardan bizi 
heç kim çıxara bilməz, biz öz ərazi bütöv-
lüyümüzü bərpa etməliyik.”

Prezidentin bu çağırışı döyüşçülərin 
və gənclərin qələbə əzmini daha da 
gücləndirir. Bəli, Azərbaycanın işi haqq işi-
dir. Bu yolda bütün dünya azərbaycanlıları 
dövlətimizin və xalqımızın yanındadır. 

Bu görüşdə cənab Prezidentin yaralı 
hərbçilərimizin, eyni zamanda, döyüşlərdə 
şəhid olmuş oğullarımızın valideynləri 
qarşısında baş əyməsi və təşəkkürünü 
bildirməsi böyük vətənsevərlik və insanlıq 
nümunəsidir.

 Prezident İlham Əliyevin hərbçilərlə 
görüşdə səsləndirdiyi bu sözlər isə ha-
mımızın ürəyincədir: “Bütün Azərbaycan 
xalqı sizinlə qürur duyur. Biz zəfər ça-
lacağıq, Qarabağ bizimdir, Qarabağ 
Azərbaycandır!”

İlqar ORUCOV, 
 Azərbaycan Gənc Alim, Aspirant və 

Magistrlər Cəmiyyətinin sədri 

Ermənistan sülh istəmir. Onlar bizim torpaqları 
həmişəlik işğal altında saxlamaq istəyirlər. Onlar sta-
tus-kvonu dəyişmək istəmirlər və bu da münaqişənin 
bu qədər uzun çəkməsinin səbəbidir. Əgər Ermənistan 
iradə göstərsəydi və əsas beynəlxalq təşkilatların 
qətnamələrinə uyğun şəkildə davransaydı, münaqişə 
uzun illər bundan əvvəl həll edilmiş olardı.

İlham ƏLİYEV 
Azərbaycan Respublikasının Prezidenti

Bayrağımızın azad edilmiş torpaqlarda 
dalğalanmasına az qalıb 

Ali Baş Komandanın böyük siyasi iradəyə malik 
olması bizi qələbəyə addım-addım yaxınlaşdırır. Milli 
Ordumuz düşmənə ağır zərbələr endirərək işğalçı 
Ermənistan ordusunu geri çəkilməyə məcbur edir. 
Əks-hücuma keçərək işğal olunmuş ərazilərimizin 
bir hissəsini azad edən ordumuz irəliləyir, xalqı-
mızın böyük qələbəyə inamını daha da artırır və 
yaxınlaşdırır. Təəssüf ki, hər şey dünyanın gözü 
qarşısında baş versə də, bu gün terrorçu dövlət olan 
Ermənistana qarşı güzəştli mövqe göstərilir.

Bu gün hər birimizin ürəyi düşmənə qarşı rəşadətlə 
mübarizə aparan igid əsgər və zabitlərimizin ya-
nındadır. Biz Azərbaycan Ordusunun yüksək 
peşəkarlığına və Vətənə bağlılığına güvənir, ona 
arxalanırıq. Otuz ildən çoxdur ki, mənfur düşmən 
torpaqlarımızın iyirmi faizini işğal altında saxla-
yır. Bu illər ərzində dövlətimiz münaqişənin dinc 
yolla həlli üçün əlindən gələni etsə də, işğalçı 
Ermənistan hər dəfə təxribata əl atdı. Prezident 
İlham Əliyev beynəlxalq səviyyəli konfrans və 
tədbirlərdə Ermənistanın işğalçılıq siyasətini dün-
yaya çatdırır, Azərbaycanın haqlı mövqeyini bəyan 
edərək, ölkəmizin öz ərazi bütövlüyünü beynəlxalq 
hüquq çərçivəsində bərpa etmək hüququnu dönə-
dönə xatırladır.

